
Na hora de comezar estas liñas semella que os 

tempos da pandemia e homenaxes quedan moitas 

millas atrás, como cando a costa comeza a perderse 

afundíndose no horizonte. Se ben os dous 

últimos anos foron, por mor de todo o 

acontecido, un antes e despois na asocia-

ción, a chegada de novas socias, novos pro-

xectos, novas ideas e, especialmente, vol-

ver a navegar e asistir a Encontros sen limi-

tacións, son o combustible que precisaba-

mos para erguer a vista cara adiante e mi-

rar cara o futuro con ambición. 

XXIV Encontro de embarca-

cións tradicionais de Bueu

O noso particular curso comezou 

cunha das mellores novas que podiamos 

ter: a organización do noso tradicional Encontro. 

Agradecemos dende estas liñas a todos os tripulan-

tes que compartiron con nós uns días de ledicia 

entre navegacións, actividades, vermús, papatorias e 

cantares. De entre todas as actividades quixeramos 

destacar o moi sentido homenaxe a Víctor Domín-

guez con todas as embarcacións fondeadas na Banda 

do Río ao carón do Chasula, dende onde Beatriz 

Martínez e Diego Langarika tocarían unhas pezas 

que, fusionándose co son das ondas do mar e o res-

pecto dos asistentes, fixeron do acto un momento 

moi agradable e sentido á vez que solemne.

A volta aos encontros

Con todo, como ben saben todos aqueles que or-

ganizan esta clase de eventos, estes non se desfrutan 

realmente cando toca ser quen o organi-

za, polo que a sensación de tornar á nor-

malidade veu da man de volver a asistir a 

outros encontros. 

En xullo tivemos a sorte de termos un-

ha pequena representación nas XVII Xor-

nadas de Cultura Mariñeira, Muros Mira 

ao Mar, acudindo a unha das máis altas das 

Rías Baixas co pequeno bote polbeiro La-

goas, que despois de moito tempo confi-

nado na nosa ría, percorría unhas cantas 

millas (e uns cantos quilómetros).

Xa no mes de agosto, participamos na 

XVII Xuntanza de Embarcacións Tradi-

cionais de Moaña, desta vez tendo a oportunidade 

de darlle unha volta case enteira ao Morrazo nunha 

travesía de practicamente sete horas na que alterna-

mos momentos de moitísimo vento, e outros de que-

dar aboiados. Contodo, a sensación de navegar para-

lelos á Costa de Vela endexamais aburre, nesta oca-

sión no Vila de Bueu.

Xa enfilando o final do verán mandamos o prime-

iro convoi da tempada, desta vez ao que xa constitúe 

un clásico na nosa axenda como a XXVI Concen-

tración de Embarcacións Tradicionais de Combarro. 

Atoparnos en grupo nun entorno tan excepcional 

como o que se xunta nesta vila foi un bálsamo 

para moitas de nós; terrazas cheas no mara-

billoso casco vello, música do Armadiña de 

fondo e velas no fondo da Ría de Pontevedra, 

ofrecen unha das mellores panorámicas que 

os amantes das embarcacións tradicionais 

podemos ter. Este carácter de irmandade 

que manteñen os Encontros continuou na 



regata a vela, onde as tripulacións se mesturaron 

para coñecer e probar outras embarcacións. 

Por outra banda, case sen querelo, fixémoslle a 

nosa particular homenaxe á nosa vila gañando a rega-

ta de remos coa traíñeira Pescadoira, dándolle un uso 

semellante ao que este tipo de embarcacións tiña no 

pasado, aínda que sen peixe para vender. Debe ser 

que algo se nos pegou dos nosos veciños e amigos do 

Club do Mar de Bueu...

Pero se cabe,  a mellor sensación despois de asis-

tir a estes encontros é a de que nos soubo a pouco,  e 

que de aquí en diante queremos navegar máis e asis-

tir a máis xuntanzas. 

Este ano toca o XVI Encontro de Embarca-cións 

Tradicionais de Galicia en Sada,  mirámonos aló!

O noso día a día: os traballos na nave

Con todo, aínda que sexan as navegacións as que 

enchan a nosa memoria de anécdotas, non podemos 

esquecer o noso día a día dos infinitos traballos que 

teñen lugar no noso pequeno templo da nave de Pes-

cadoira. A praia de Petís é testemuña das veces que 

entran e saen barcos polo portalón, sexan os nosos, 

polos traballos habituais de mantemento (lixar, bo-

tar aceite e alcatrán, restaurar) ou con outros barcos 

tradicionais de particulares, amigos e outras asocia-

cións cos que sempre estamos encantadas de cola-

borar. É aquí onde se tece o compañeirismo da asoci-

ación e onde se planifican as vindeiras travesías e sin-

graduras.

A restauración do José I

Continuando os labores do pasado ano, segui-

mos coa posta a punto do José I, como xa comenta-

mos no artigo anterior, o primeiro bote a motor da 

Asociación, o que fai que, máis aló de madeira, trapos 

e cabos, aos que estamos acostumados, teñamos 

que familiarizarnos un chisco coa mecánica. Non sen 

re-compensa, sexa dito, pois o son destes motores 

ve-llos é dos que fan viaxar ao pasado e non deixa de 

ser un símbolo para os nosos devanceiros que come-

zaron a dedicarse á baixura tendo que adaptarse aos, 

daquela, novos tempos.

A construción da Mareira

Tamén enlazando cos tra-

ballos do ano pasado, segui-

mos da man do incombusti-

ble Purro avanzando na cons-

trución da dorna de tope 

Mareira, a cal esperamos que 

neste 2023 viva a súa botadu-

ra. Sempre é unha ledicia ob-

servar como aos poucos se 

vai conformando, do que ao 

primeiro era unha quilla ao que agora é xa practica-

mente un barco completo.

Sen máis, agradecerlle a todos aqueles que ao longo 

destes meses viñestes a xunto nós, sexa á nave a bo-

tar un tempo ou a navegar. Seguiremos outro ano pa-

ra contarvos como nos foi nos nosos proxectos e 

andainas e, á hora de que se publique este artigo, esta-

mos seguro de que teredes novas dalgún evento que 

andaremos a argallar.

                               Coma sempre, boa proa!


